
5 iyun 2022-ci il, bazar 5

Həmin günlərdə dövlətimizə 
“rəhbərlik edənlər” işğalçı 
Ermənistanın təcavüzkar 
hücumlarının qarşısını almaq 
əvəzinə, vəzifə savaşına rəvac 
verərək qardaş qanı axıtmış, 
ölkəni vətəndaş müharibəsi 
təhlükəsi ilə üzbəüz qoymuşdular.   

Sonralar ulu öndər xatırladırdı 
ki, 1993-cü ilin iyun ayında 
Azərbaycanda böyük dövlət 
böhranı baş verirdi. Azərbaycan 
dağılmağa başlamışdı və o 
vaxtkı iqtidar ölkəni idarə edə 
bilmirdi: “Gəncədə toqquşma baş 
verdi və qan töküldü. Gəncədə 
başlayan hərəkat Azərbaycanın 
ərazisinin, demək olar ki, 
yarısından çoxunda hakimiyyəti 
öz əlinə aldı. Vaxtilə məni təqib 
edən, Naxçıvanda məni devirmək 
və Azərbaycandan sıxışdırıb 
çıxarmaq istəyən o vaxtkı iqtidar, 
belə bir zamanda, əlacsız qaldı 

və mənə müraciət etdi”.
Rəsmi materiallarda 

oxuyuruq ki, Azərbaycan 
1993-cü ildə Ermənistanla 
Qarabağ müharibəsindəki hərbi 
uğursuzluqlar səbəbindən 
vətəndaş müharibəsinin 
astanasında idi. Prezident 
Əbülfəz Elçibəy Azərbaycan 
Silahlı Qüvvələrinin korpus 
komandiri Surət Hüseynovu hərbi 
uğursuzluqlarına görə ordudan 
uzaqlaşdırır. Doğulduğu Gəncə 
şəhərinə qayıdan Hüseynov öz 
tərəfdarlarını silahlandırır. Hər 
halda, S.Hüseynovun qüvvələri 
4 iyun 1993-cü ildə həmin onun 
dəstələrini tərksilah etmək üçün 
göndərilən Milli Ordu qüvvələrini 
məğlub edir. Surət Hüseynov 
itaətində olan qüvvələrlə Bakıya 
doğru hərəkət edərək ölkədə 
siyasi böhrana səbəb olur. Bu, 
siyasi hakimiyyətdə çaxnaşmaya 

gətirib çıxarır.
Daha bir mühüm xatırlatma: 

Ali Sovetin 1993-cü il iyunun 9-da 
keçirilmiş iclasında akademik 
İmam Mustafayev demişdi: 
“Şəhərin içərisində bu cür hərbi 
əməliyyat aparmaq göstərişini kim 
vermişdir? Kim ixtiyar vermişdir 
ki, belə bir hərəkətə əl atılsın, 
bu, nə deməkdir? Bu ancaq və 
ancaq ermənilərə kömək etmək 
üçün edilən bir hərəkətdir. Buna 
başqa ad vermək olmaz! Bu 
addımı atanlar istəmişlər ki, 
respublikanın daxilində çaxnaşma 
salsınlar. Buna yol vermək olmaz! 
Bütün xalqımız çalışmalıdır ki, 
Azərbaycan torpaqları düşməndən 
tamamilə təmizlənsin... Bu gün 
Gəncədə, sabah Lənkəranda, o 
biri gün Qubada belə iğtişaşlar 
baş verərsə, deməli, bunu edənlər 
ölkəmizi dağıtmaq, parçalamaq, 
birliyimizi əlimizdən almaq 
istəyirlər”.

Tək mən yox, eləcə də 
çoxsaylı həmkarlarımız Gəncə 
hadisələri barədə dəfələrlə 
yazmış, müxtəlif siyasətçi, deputat 
və hüquq – mühafizə orqanları 

təmsilçilərinin fikirlərini qələmə 
almışıq. Ona görə də elə bilirəm 
ki, indi nə yazsaq, təkrar kimi 
qəbul edilə bilər. Odur ki, bu 
yazıda 1993-cü il iyunun 13-də 
Gəncə hadisələri ilə əlaqədar 
Azərbaycan Televiziyası ilə efirə 
getmiş verilişin bəzi məqamlarını 
yada salaq. Çünki hadisənin 
günahkarlarının çıxışlarını məhz 
olduğu kimi təqdim etməyimiz o 
zamankı iqtidarın səviyyəsi barədə 
daha müfəssəl təsəvvür yaradar. 

Həmin hadisələr zamanı 
ölkənin baş naziri olmuş Pənah 
HÜSEYNOV: “ Burada mənim 
ciddi hesab etdiyim adamlar da 
dünən televiziyadakı çıxışıma 
istinad etdilər. Həmişə eşitmişik 
ki, siyasət murdar şeydir. Bu 
cür məsələlərə istinad edildiyini 
görəndə, adam istər-istəməz 
belə siyasətə qoşulur. Dünənki 
iclas ona görə oldu ki, Etibar 
Məmmədov mətbuat konfransı 
keçirdi və dedi ki, Pənah 
Hüseynov guya saat 6.00-da 
Daxili İşlər Nazirliyindən əmr 
verib. Allah yalançının evini 
yıxsın, əgər mən saat 9.30-da işə 

gəlməmişəmsə”... “Dünənki iclas 
da bu məsələ ilə bağlı keçirildi. 
Mən orada ona görə çıxış etdim 
ki, yazılıb: “Tufan” əməliyyatı olub, 
İsa bəy hazırlayıb və Pənah icra 
edib. Elə əməliyyatdan xəbəri 
olanın Allah evini yıxsın. Adamın 
vicdanı olar. Demək lazımsa, mən 
istefa vermişəm, arxayın olun. 
Camaatı bu qədər aldatmaq olmaz 
axı. İsa bəydən də xahiş etmişəm 
bu millətin xatirinə istefa verəcək. 
Adamın Allahı olar. Üzr istəyirəm, 
bərk qışqırdığıma görə”. 

Parlamentin sədri İsa 
QƏMBƏROV: “Hər halda 
qışqırmağa ehtiyac yoxdur. 
Əsəbiləşməyin. Sadəcə 
olaraq, məhz mən istəmədim 
ki, xalq bu tipli söhbətləri 
eşitsin, daha da qəzəblənsin. 
Fikirləşsin ki, Azərbaycanda 
kimlər hakimiyyətdədir, kimlər 
müxalifətdədir, kimlər hansı 
səhvlərə yol verib. Ona görə 
mən bunun əleyhinəyəm”. 
Prezident Əbülfəz ELÇİBƏY: 
“Qardaşlar, vallah, düz etmirsiniz. 
Hirslənirsiniz. Bu hirslənməklə 
deyil, axı, başınıza dönüm. Bu, 
çox pis nəticə verəcək. Deyirsiniz 
veribdir. Bu, lap böyüyə bilər. 
Olmaz, axı. Bəli, bundan pisi 
də ola bilər. Siz bunu bilin ki, 

biz burada, yenə də deyirəm, 
məsələn, deyək ki, Etibar mənə 
bir söz deyəcək, mən də ona bir 
söz deyəcəyəm. O ona bir söz 
deyəcək, bu, xalqın arasında 
dava-dalaşa çevriləcək. Ona görə 
də, qardaş, siz bir komissiya təşkil 
edin, həmin komissiyanın tərkibinə 
kimi istəyirsinizsə seçin”. 

Şəxsən mən heç nə 
anlamadım. 

Əvvəllər xalq hərəkatında 
olmuş, sonradan Elçibəy 
tərəfdarlarından ayrılmış Etibar 
MƏMMƏDOV: “Mən Məclisin 
əvvəlində dedim ki, İsa Qəmbərov 
bu iclasa sədrlik edə bilməz. Arif 
bəy deyir ki, burada məqsədli 
adamlar var, bəli, həmin 
məqsədli adamlardan biri də İsa 
Qəmbərovdur. Onun məqsədi bu 
qarşıdurmanı artırmaq, müzakirəni 
uzatmaqdır. Birincisi, burada 
Pənah Hüseynov and verdi, 
kimlərəsə evi yıxılsın dedi. Bəli, 
Pənah bəy, evləri yıxmısınız. 
İndi yalançının evini yıxmaq 
lazım deyil. Çünki yalançı siz 
özünüzsünüz”.

Tahir ƏLİYEV: “Əbülfəz bəy, 
bilmirəm, bunu çox adam bilir, 
yoxsa bilmir, sizinlə mən çox 
yaxın olmuşuq... Biz sizinlə 
danışmışdıq ki, bu rejimdən çıxaq. 

Biz danışmışdıq ki, müstəqilliyimiz 
olsun. Biz danışmışdıq ki, hərbi 
polis rejimi olmasın. Danışmışdıq 
ki, ədalətli dövlət, cəmiyyət quraq. 
Bəlkə mən yalan danışıram, 
Əbülfəz bəy? Bəs biz nə qurduq? 
Mən bu sözləri deməyə də 
bilərdim. Özünüz də bilirsiniz 
sizin işiniz yaxşı getmirdi. Sizin 
tərəfinizdən təşəbbüs olmayıb, 
bunu çox adam bilmir. O vaxtı da 
mən sizin yanınıza gəlmədim. 
Mən əyilən oğlanlardan deyiləm. 
Görürəm ki, bu gün təkcə sizin 
yox, bütün millətin vəziyyəti 
gərgindir. Bu sözləri ona görə 
deyirəm”.

Bəli, Azərbaycan Xalq 
Cəbhəsi və Müsavat tandeminin 
iqtidarı milli tariximizə belə utanc 
səhifələri də yazmışdır. İndi həmin 
iqtidarın tör-töküntüləri işğalçı 
Ermənistana diz çökdürmüş, 
azad edilmiş ərazilərdə misli 
görünməmiş bərpa-quruculuq 
işlərini davam etdirən, Şuşanın 
beynəlxalq tədbirlərə evsahibliyi 
etməsinə nail olan iqtidara 
şər-böhtan atanda, hədyan 
söyləyəndə, sadəcə, deməyə söz 
tapılmır. 

İttifaq MİRZƏBƏYLİ,  
“Xalq qəzeti”

1993-cü ilin iyun hadisələri 
milli dövlətçiliyimizə qəsd idi 

İyunun 4-də Gəncədə qanlı hadisələr baş vermiş, insan tələfatı, şəhərdə böyük 
dağıntılar olmuşdur. Bununla əlaqədar Gəncədə, ətraf rayonlarda və bütün 
Azərbaycan Respublikasında böyük gərginlik yaranmışdır və mürəkkəb vəziyyət 
mövcuddur. Mən bu hadisələrlə bağlı vicdanımın tələbi, cürbəcür təbəqələrdən olan 
adamların, Azərbaycan Respublikasının Prezidenti Əbülfəz Elçibəyin xahişi ilə Bakıya 
gəlmişəm. Mürəkkəb, ağır vəziyyətdən çıxış yollarının axtarılması, milli barışığın, 
həmrəyliyin təmin olunması prosesinə qoşulmuşam.

Ulu öndər Heydər Əliyevin  
Ali Sovetin 1993-cü il iyunun 13-də keçirilmiş iclasındakı çıxışından

 20 Yanvar faciəsi, yaxud Xocalı soyqırımı barədə söz 
açanda, konkret düşmən hamıya məlumdur. Tarixə İyun 
hadisələri kimi düşmüş Gəncə faciəsinin səbəbkarları öz 
içərimizdən olan bədxahlar idi.

“TEKNOFEST Azərbaycan” festivalında Elmlər 
Akademiyasının iştirakının nəticələrinə həsr olunmuş 

AMEA Rəyasət Heyətinin xüsusi iclası keçirilib

Tədbiri giriş sözü ilə açan AMEA-
nın prezidenti vəzifəsini icra edən, 
akademik Arif Həşimov 2022-ci 
ilin 26-29 may tarixlərində paytaxt 
Bakının Türkiyə və Azərbaycan 
dostluğu və qardaşlığının parlaq 
təzahürü olan “TEKNOFEST 
Azərbaycan” Aviasiya, Kosmos və 
Texnologiya festivalına ev sahibliyi 
etdiyini xatırladıb, festivalın ölkəmiz 
üçün əhəmiyyətini qeyd edib. 
Bildirib ki, bu mötəbər tədbirdə çıxış 
edən Azərbaycan Respublikasının 
Prezidenti cənab İlham Əliyevin və 
Türkiyə Cümhuriyyətinin Prezidenti 
cənab Rəcəb Tayyib Ərdoğanın 
nitqlərində ifadə olunan dostluq, 
qardaşlıq və strateji tərəftaşlıq 
mesajları bütün türk dünyası 
üçün yeni bir inkişaf mərhələsinin 
başlanmasından xəbər verir. 

Akademik Arif Həşimov müasir 
zamanın çağırışlarına uyğun olaraq 
elm, texnologiya və innovasiyaların 
təşviq edilməsi, ölkədə texnoloji 
suverenliyin təmin olunmasına 
diqqətin yönəldilməsi məqsədi 
daşıyan festival çərçivəsində keçirilən 
sərgidə AMEA-nın xüsusi pavilyonla 
iştirak etdiyini diqqətə çatdırıb. Alim 
qeyd edib ki, tədbir çərçivəsində 
Türkiyə və Azərbaycanın nüfuzlu 
dövlət və hökumət nümayəndələri, 
hər iki ölkənin elm və təhsil 
ictimaiyyətini təmsil edən şəxslər, 
çoxsaylı şagird və tələbələr, sadə 
vətəndaşlar AMEA-nın pavilyonunu 
ziyarət etmiş, burada nümayiş 
olunan məhsullara böyük maraq 
göstərmişlər.

“TEKNOFEST Azərbaycan” 
ölkədə elmi-innovativ fəaliyyətin 
təşkili, türk dünyası ilə əməkdaşlıq 
əlaqələrinin inkişafı, elmin 

populyarlaşdırılması, texnoloji transfer 
və s. istiqamətlərdə Azərbaycan 
elmi qarşısında bir sıra yeni vəzifələr 
müəyyənləşdirmişdir”, – deyə bildirən 
akademik Arif Həşimov bugünkü 
tədbirin də məhz “TEKNOFEST”də 
Akademiyanın iştirakının nəticələrinə 
və qarşıda duran vəzifələrin 
müəyyənləşdirilməsinə həsr 
olunduğunu bildirib.  

O, çıxışının sonunda AMEA-
nın “TEKNOFEST Azərbaycan” 
festivalında iştirakı üzrə İşçi qrupa, 
eləcə də AMEA-nın sərgidə yüksək 
səviyyədə təmsil olunmasında 
zəhməti keçən hər kəsə Rəyasət 
Heyəti adından təşəkkürünü bildirib. 

Daha sonra akademik Arif 
Həşimov AMEA-nın vitse-prezidenti, 
akademik İbrahim Quliyevə 75 illik 
yubileyi və Azərbaycan elminin 
inkişafında göstərdiyi xidmətlərə görə 
AMEA-nın Fəxri Fərmanını təqdim 
edib.

Tədbirdə AMEA-nın vitse-
prezidenti, Akademiyanın 
“TEKNOFEST Azərbaycan” 
festivalında iştirakı üzrə İşçi qrupunun 
sədri,  akademik Rasim Əliquliyev 
festivalda AMEA-nın iştirakının 
nəticələri və qarşıda duran vəzifələr 
haqqında hesabat məruzəsi ilə 
çıxış edib. O,  Türkiyənin Samsun 
şəhərində keçiriləcək növbəti 
“TEKNOFEST”ə yaxın günlərdə 
hazırlıq işlərinin görülməsinə 
başlanılmasının nəzərdə tutulduğunu, 
Azərbaycan elminin gələn il 
keçiriləcək festivalda uğurla təmsil 

olunması üçün bütün imkanların 
səfərbər ediləcəyini diqqətə çatdırıb.  

Tədbirdə, həmçinin AMEA 
İdarəetmə Sistemləri İnstitutunun 
baş direktoru, akademik Əli Abbasov, 
AMEA Riyaziyyat və Mexanika 
İnstitutunun baş direktoru, AMEA-
nın müxbir üzvü Misir Mərdanov, 
AMEA-nın akademik Əli Quliyev 
adına Aşqarlar Kimyası İnstitutunun 
baş direktoru, akademik Vaqif 
Fərzəliyev, akademik Yusif 
Məmmədəliyev adına Neft-Kimya 
Prosesləri İnstitutunun baş direktoru, 
akademik Vaqif Abbasov, AMEA 
Radiasiya Problemləri İnstitutunun 
baş direktoru, AMEA-nın müxbir 
üzvü İslam Mustafayev, Biofizika 
İnstitutunun baş direktoru, AMEA-
nın müxbir üzvü Oktay Qasımov və 
Yüksək Texnologiyalar Parkının baş 
direktoru, iqtisad üzrə fəlsəfə doktoru 
Vasif Abbasov çıxış edərək AMEA-
nın “TEKNOFEST Azərbaycan”da 
iştirakı ilə bağlı fikirlərini 
bölüşüblər. Çıxış edənlər sərgidə 
Akademiyanın elmi müəssisələrinin 
sərgidə yüksək səviyyədə təmsil 
olunduğunu qeyd edib, institut və 
təşkilatların alim və mütəxəssisləri 
tərəfindən hazırlanmış yüksək 
texniki göstəricilərə və geniş 
imkanlara malik innovativ həllərin 
nümayiş olunduğunu vurğulayıblar. 
Qeyd olunub ki, Azərbaycan və 
Türkiyənin sarsılmaz qardaşlığının 
bariz nümunəsi, tariximizin şanlı 
səhifəsi olan bu festivalı iki qardaş 
dövlətin daha da yaxınlaşmasına, 

inteqrasiyasına, texniki potensialının, 
müdafiə qüdrətinin artırılmasına 
xidmət göstərir. 

Sonda AMEA Rəyasət Heyətinin 
“TEKNOFEST Azərbaycan” Aviasiya, 
Kosmos və Texnologiya Festivalında 
AMEA-nın iştirakının nəticələri 
haqqında” qərarı səsləndirilib. 

Qərara əsasən, AMEA-nın 
“TEKNOFEST Azərbaycan” 5-ci 
Aviasiya, Kosmos və Texnologiya 
Festivalında iştirakı yüksək 
qiymətləndirilib. 

Bundan başqa, iclasda AMEA-
nın Gənc Alim və Mütəxəssislər 
Şurasının Fəaliyyət Planının təsdiq 
edilməsi, AMEA-nın Arxeologiya, 
Etnoqrafiya və Antropologiya 
İnstitutunda Eksperimental 
arxeologiya laboratoriyasının 
yaradılması, Lənkəran Regional Elmi 
Mərkəzinin direktoru aqrar elmlər 
doktoru Fərman Quliyevin 85 illik 
yubileyinin qeyd edilməsi, o cümlədən 
akademik Hüseyn Həsənovun 90, 
AMEA-nın müxbir üzvü Əlövsət 
Quliyevin 100, AMEA-nın müxbir üzvü 
Akif Musayevin isə 75 illik yubileyləri 
haqqında müvafiq qərarlar verilib. 
Həmçinin AMEA-nın Qafqazşünaslıq 
və İqtisadiyyat institutlarının 
strukturunda qismən, eləcə də 
AMEA-nın “Sosial elmlər” jurnalının 
redaksiya heyətinin tərkibində qismən 
dəyişikliklər edilib.

Qabil YUSİFOĞLU,  
“Xalq qəzeti”

ABŞ Prezidenti dünyanın enerji 
təhlükəsizliyində Azərbaycanın 

rolunu yüksək dəyərləndirir 
Göründüyü kimi, Vaşinqton rəsmi 

Bakı ilə münasibətlərə böyük önəm verir, 
Azərbaycan rəhbərinin siyasətini, ölkəmizdə 
aparılan islahatları yüksək dəyərləndirir. 
Prezident İlham Əliyev də öz növbəsində 
açılış mərasimindəki çıxışında qeyd edib ki, 
Birləşmiş Ştatların hökuməti Azərbaycanın 
enerji siyasətinin və fəaliyyətinin bütün 
mərhələlərində bizə hər zaman mühüm 
dəstək verib və biz bunun sayəsində böyük 
nəticələrə nail ola bilmişik. 

ABŞ Dövlət katibinin enerji diplomatiyası 
üzrə müavininin müşaviri xanım Laura 
Lohman Bakı Enerji həftəsi çərçivəsində 
keçirilən sərgi çərçivəsində tədbirlərə 
qoşulmaqdan məmnunluq hissi keçirdiyini 
vurğulayaraq deyib ki, bu yaxınlarda 
Amerika Birləşmiş Ştatları və Azərbaycan 
Respublikası arasında diplomatik 
münasibətlərin qurulmasının 30 illiyini qeyd 
etdik. Ölkələrimiz uzun müddətdir ki, yaxın 
tərəfdaşdırlar və Cənubi Qafqazda müstəqillik 
və demokratiyanı Amerika Birləşmiş 
Ştatlarından çox heç kim dəstəkləmir. 
Azərbaycan regionda enerji təhlükəsizliyinin 
irəliləməsində mühüm addımlar atır. Amerika 
Birləşmiş Ştatları, həmçinin mühüm iqlim 
məqsədlərinə dəstək olan etibarlı enerji 
mənbələrinin yaradılması strategiyaları 
üzərində Azərbaycanla işləməyə davam 
etmək əzmindədir.

Əslində, indiki mürəkkəb tarixi şəraitdə 
iki ölkənin zəruri əməkdaşlığı bütövlükdə 
regionun və Avropanın təhlükəsizliyi 
baxımından son dərəcə aktualdır. “Əsrin 
müqaviləsi” üzrə Qərbin enerji təhlükəsizliyinə 
verdiyi töhfələr Azərbaycan Prezidenti 
tərəfindən həyata keçirilən Cənub Qaz 
dəhlizi layihəsi ilə daha da strateji əhəmiyyət 
qazanıb. ABŞ-ın fəal dəstəyi və iştirakı ilə 
bütün regional əməkdaşlıq platformaları 
reallığa çevrilib. Hazırda Azərbaycanın 
həyata keçirdiyi alternativ enerji təhlükəsizliyi 
tədbirləri məhz dünya əhəmiyyətli siyasətdir. 
ABŞ Prezidentinin məktubunda da bu, önə 
çəkilən əsas məsələlərdən biridir. 

Əlbəttə, bizim Amerika ilə 
münasibətlərimiz yalnız enerji sektoru ilə 
məhdudlaşmır, özündə daha geniş sahələri 

əhatə edir. Buraya qlobal terrorizmə qarşı 
mübarizə, elm, təhsil, insan hüquqları və 
azadlıqları, hərbi-siyasi sahədə əməkdaşlıq 
da daxildir. Eyni zamanda, Azərbaycanın 
regionda sabitləşdirici rol oynaması ABŞ 
tərəfindən daim dəstəklənir. Bu isə daha işıqlı 
perspektivlər vəd edir. 

Prezident Bayden məktubunda bildirib ki, 
ABŞ ilə Azərbaycan Respublikası arasında 
diplomatik münasibətlər enerji mənbələrinin 
şaxələndirilməsi və beynəlxalq təhlükəsizlik 
üzrə əməkdaşlıq sahələrində bəhrələr verir. 
Avropa və dünya bazarlarının təhlükəsizliyinin 
təmin olunması və sabitləşdirilməsində 
Azərbaycanın rolu danılmazdır. 

Fövqəldövlət liderinin təbrik məktubunda 
qarşıdan gələn illərdə Azərbaycanla 
münasibətləri daha da genişləndiriləcəyini 
qeyd etməsi də Prezident İlham Əliyevin 
siyasətinə verilən dəyərdir. Birləşmiş 
Ştatlar haqq və ədaləti dəstəkləmək 
üçün Azərbaycanla öz münasibətlərini 
genişləndirərək, bölgədə sülh və sabitliyin 
qorunması istiqamətində addımlar atmağa 
hazırdır. Buna görə də münasibətlərin davam 
etdirilməsində, daha da dərinləşdirilməsində 
maraqlı olduğunu ortaya qoyur.

Hikmət XƏLİLOV,  
Azərbaycan Silahlı Qüvvələrinin 

ehtiyatda olan zabiti

İyunun 3-də AMEA-nın 
Əsas binasının Dairəvi 
akt zalında “TEKNOFEST 
Azərbaycan” festivalında 
Akademiyanın iştirakının 
nəticələrinə həsr olunmuş 
AMEA Rəyasət Heyətinin 
xüsusi iclası keçirilib.

ABŞ Prezidenti Cozef Baydenin Bakıda keçirilən 27-ci Beynəlxalq 
Xəzər Neft və Qaz Sərgisinin açılışı ilə əlaqədar Azərbaycan Prezidenti 
İlham Əliyevə ünvanladığı məktub birmənalı şəkildə ölkələrimiz 
arasında mövcud olan qarşılıqlı münasibətlərin yüksək səviyyəsindən 
xəbər verir.  


